
Gizonen ezintasunak (II) 

Erekzioarekin izaten diren arazoak uste baino errazago konpon daitezke; ez larritzea da kontua 

AGURTZANE ORMATZA IMATZ 

Aste honetan azken begiradatxoa emango diegu erekzioak sortzen dituen buruhausteei. Aurreko artikuluan ikusi genuen nolakoa den erekzioaren prozesua. Han garbi ikusten zen, berriro ere, sexualitatearen bizipenetan erekzioa prozesu bat baino ez dela. Baina batzuetan, sexualitateak erekzioa baldintzatzen du, eta alderantziz. Horrenbestez, batzuetan jokaera bat baino zerbait gehiago da. 

Gizonak bakarka zein bikotekidearekin etortzen dira kontsultara. Kasu bietan ez dute inolako arazorik masturbatzeko orduan. Zailtasunak erotika alorrean murgiltzen direnean agertzen dira; koitoaren unea heltzen denean, alegia. 

Bikotekiderik ez dutenek erekzioaren arazoa ahalik eta azkarrena bideratzea nahi izaten dute. Izan ere, horren ondorioz, zailtasunak dituzte harremanetarako. Hori gertatzean konturatzen dira arazoak beren bizimodua baldintzatzen duela. Adibidez, gero eta gutxiago ateratzen dira ligatzera. Gustuko norbait ezagutzen badute, lagun moduan geratzen ahaleginduko dira. Ihes egiten diete sexu harremanei. Haien ustez, erekzioaren arazoa konpontzen bada, harremanek ere hobera egingo dute. 

Horrelako egoerek garbi erakusten dute nolako presioa dagoen gustuko norbait ezagutuz gero harekin oheratzeko. Ezinbestekoa da harekin koitoa izatea. Askotan, ez da hori nahi duguna, baina behartuta sentitzen gara. Horren beldur, harreman batzuk saihestera behartzen dugu geure burua. Beldurrek desira oztopatzen dute. 

Hori dela eta, oso garrantzitsua da zer nahi dugun eta zer gustatzen zaigun jakitea. Horixe izango da gure sexualitatea eta erotika hobetzeko lehen urratsa. Gainera, kontuan izan aldamenean dagoena antzera ibiliko dela. Baina itxurak itxurak dira, ezta? 

Bikotearekin datozenean egoera diferentea da, pertsona bakoitza mundu bat baita. Bakarka zein elkarrekin eraiki dutenarekin etortzen dira kontsultara laguntza eske. Aurreko artikuluetan landutako aldagaiak ahaztu gabe, hona hemen kontuan hartu beharreko hainbat gauza: 

Zerbaitez gozatzen ez badugu, gustuko ditugun gauzak ere saihestu egiten ditugu. Koitoaz ez gozatu eta, nahiz eta gustukoak eta desiragarriak izan, musuak emateari uzten diogu. Horrek ez du batere laguntzen zailtasunak konpontzen; alderantziz, areagotu egiten ditu. Intimitatearen distantzia areagotuz doan heinean, harremana hoztu egiten da. 

Sexu bizipenetan hain ahul sentitzen gara askotan, ez gara gai besteari zer sentitzen dugun adierazteko. Beraz, besteak guk sentitzen duguna asmatu behar du, eta alderantziz. Norberaren jokaerak eta jarrerak lotuagoak daude asmakizunekin desirakin baino. Harrigarria, ezta? 

Erekzioa eta sarketa dira askorentzat desiraren ikurra. Bikotekideak ez badu erekziorik, asko eta asko ez dira desiratuak sentitzen, eta burua estutzen dute horregatik. Horrek zailtasunak areagotzen ditu. 

Badirudi gizonak beti izan behar duela erekzioa. Hori dela eta, sexu harremanak azterketa modukoak dira askorentzat. Gozatu beharrean, zakilari eta haren funtzionamenduari begira egoten dira. Pentsa nolako estualdia! Horrek ez du batere laguntzen, azterketak ez baitira nork bere gaitasunak trebatzeko modurik onena. 

Horrenbestez, egin kasu ondorengo aholkuei. Oso lagungarriak izango dira: 

Erotikaren alorrean arazoak edukitzea ohikoa da: ika-mikak bikotekidearekin, desira falta, orgasmorik eza, sarketa lehorra, erekzio falta, mimo falta... Urtean behin hotzeria izaten dugu, eta ez da ezer gertatzen. Bada, halako arazoekin modu berean jokatu beharko genuke. 

Zakilak ez badu zuk nahi duzuna egiten, lasai. Pentsa zenbat gauza egin daitezkeen bikotekidearekin hura kontuan hartu gabe. Imajinazioa landu, eta zakila ahaztu! 

Ez alderatu zuen desira besteenarekin. Sufriarazteaz gain, ez du ezertarako balio. 

Ez engainatu zeuen burua, eta zailtasunak badituzue, eskatu laguntza. Joan sexologo batengana. Izan ere, zailtasun hori arazo bihur daiteke denborarekin. Hotzeria, adibidez, hiruzpalau egunetan sendatzen da, baina astebete baino gehiago irauten badu, sendagilearengana joatea komeni da. Gainontzean, zerbait larriagoa bihur daiteke: pneumonia, adibidez. 

Erotika alorrean izaten diren arazoak bideratu egin daitezke. Bikotekidea baldin baduzue, konponbidea ere elkarrekin topa dezakezue. 

Animo eta gozatu gorputzak eta zuen desirak ematen dizuetenekin! 

